
BAZINEN ETA BAZARA, HERRI 

Goietan, bidean, banatzen duzu marmarra, 
alde bi, mendi bi, banatzen dituen marra, 
burniaren lagun,  
paperean jardun, 
iragan-lekuko zara,  
ura. 
 
Oinarri, ongarri, eta buztinezko kabi, 
zugandik, ta zugan mila landare ernari, 
sustraien aingura, 
soroen joskura, 
uraren lagun fin zara, 
lurra. 
 
Askoren, lanbide, lurra duzu zimendua, 
emankor, malgua, nekazariek landua, 
lore ta barazki, 
lurraren argazki, 
izerdi bilgune zara, 
baratz. 
 
Izaskun, Uzturre, zaindari ta begirale, 
nahasian, mendia, porlan, baserri ta kale, 
auzuneak habe, 
euskara zutabe, 
zure gara, gure zara, 
ibar. 
 
Izan nahi ta ezin, nola edo hala aske, 
urtetan onartze, eta askatasun eske, 
lortu zuten bila, 
hiribildu maila, 
bazinen eta bazara, 
herri. 
 
(Errep.) 
Historiaren gurpila, lan eta lan errota, 
Ibarra nor izatea, hori gure erronka, 
elkartu gaitezen denok, ez ibili mokoka, 
etorkizun ate zabal, hor aurrean dago ta. 

